
63.

E quando intorno do cratere immenso

O popolo infernale ô se veddeiva

Tutto disposto in çercio largo e denso,

Tlalocco, che fra tutti ô presciedeiva

In quello Mondo nêuvo pe consenso

De Satanasso, allôa coscì ô dixeiva

Vurtôu all’assemblea, terribilmente

Pe suggetti e pe numero imponente.



64.

Magnanimi compagni, appoggio eterno

Do regno immenso de l'iniquitæ

Fondôu da-ó re tremendo de l'Inferno,

Finaôa ha corservôu in questa meitæ

Do Globo (dove non ha ô re superno,

Nè ô so Cristo ministri, riti e artæ)

A vostra vigilanza e ô vostro brasso

Un impero assolûto a Satanasso.



65.

Ma ô gran dominio sorve questa trista

Gente sarvæga temmo ch’ô vacille;

Un Oracoio antigo ô me contrista:

Ha superoû l'Atlantico, e di Antille

Uña flotta europea l'è tosto ä vista:

I spiriti nemixi a mille a mille,

Benchè occulti, in quest’aia van in gio,

E chì l’influensa se n'è zà sentio.



66.

L'è veo, che con finiscima malizia

Emmo misso di ostacoli infiniti,

Perchè ô regno de Cristo e a so giustizia

A non avesse lêugo in questi sciti,

D'empietæ tutto impindo e d’ingiustizia,

D'ûsi superstiziosi e goffi riti;

Ma do Çê (l'emmo visto) ô gran Tiranno

Feliçe ô l'è pur troppo a nostro danno!

